
Скопје, 26.08.2010 год.
До:    1. Средствата за информирање 

    2. Министерство за внатрешни работи
Почитувани, 

Хелсиншкиот комитет за човекови права на Република Македонија се обраќа до Вас по повод случајот на татко кој е осомничен за полов напад врз своите три малолетни ќерки, а кој беше јавно објавен на 25.08.2010.

Ја користиме оваа прилика да ги потсетиме сите медиуми при известување за настани поврзани со деца да се почитува приватноста, идентитетот и интегритетот на децата како и приватноста и презумпцијата на невиност на лицето кое е под сомнение дека е сторител на кривично дело.  При тоа сметаме дека известувањето за ваквите случаи треба да продолжи, но тоа мора да биде професионално сторено од страна на новинарите со сите предвидени заштитни и технички средства со кои се гарантира приватноста и заштита на идентитетот и интегритетот на детето. 
Заради деликатноста на случајот, ги замолуваме сите медиуми и институции да не објавуваат фотографии, независно дали се со замаглени ликови, ниту од децата ниту од семејството како ни други лични податоци, бидејќи на тој начин полесно се доаѓа до откривање на идентитетот на осомничениот, а со тоа и на малолетните жртви.  Известувајќи  без да се внимава на заштитата на сите права и најдобриот интерес на децата може да му наштети на интегритетот на детето и тоа дополнително да биде стигматизирано и виктимизирано. 
Во таа фунцкија, ве потсетуваме на:

· член 3 од Конвенцијата за правата на детето

1. Во сите активности кои се однесуваат на децата од примарно значење се интересите на детето, без оглед на тоа дали ги спроведуваат јавните или приватните институции за социјална заштита, судовите, административните органи или законодавните тела.

· член 16 од Конвенцијата за правата на детето:

1. ниедно дете не смее да биде изложено на произволно или незаконско мешање во неговата приватност, семејство, дом или личната преписка, ниту на незаконски напади на неговата чест и углед.

2. детето има право на законска заштита против таквото мешање или напади

Исто така би сакале да Ве потсетиме на Основните упатства и принципи на Меѓународната федерација на новинарите за известување за прашања во кои се инволвирани децата:

1. внимателно да ги земат предвид последиците од публикувањето на секаков материјал во врска со децата и на тој начин да ја намалат штетата врз децата;

2. да внимаваат да не користат визуелно или друго идентификување на децата доколку тоа не е очигледно во јавен интерес;

3. да осигураат независна верификација на информациите што ги дале децата и да водат посебна грижа верификацијата да не ги стави во опасност децата информатори;

4. да употребуваат чесни, отворени и недвосмислени методи за обезбедување слики и, таму каде што е можно, да ги добијат со знаење и согласност на децата или на одговорното возрасно лице, старател или лицето што се грижи за нив.

5. Медиумите не треба да ги земаат предвид и да известуваат за положбата на децата само како настан, туку треба постојано да известуваат за процесот кој може да доведе или води кон појавата на тој настан.
Во најдобар интерес на децата е да внимаваме на вакви подробности кои може да имаат негативен ефект токму над децата за кои се залагаме да ги заштитиме.


Ви благодариме на соработката и разбирањето.
Хелсиншки комитет за човекови права на Република Македонија
